
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

তাড়াতাড়ি।





জিনিষ পত্র বাঁধা ছাঁদার গোল্ উঠ্ল বাড়িতে;

যেতে হবে খেয়ে দেয়ে, ধেয়ে রেলের গাড়ীতে।

নাকে মুখে গুঁজে দুটি, ছুটে গেলাম ষ্টেসনে;

হুঁকো বুঝি গেছি ফেলে! কাহার কথা কে শোনে?

পেয়ে একটি বন্ধু তথা, গোলাম কথা কহিতে,—

উঠ্ল বেজে মেলের বাঁশী, আর কি পারি রহিতে?

জিনিষ গুণে, হেঁচ্ড়ে টেনে তুল্তে মাত্রে হাঁপিয়ে,

চল্ল ছুটে গাড়ী দ্রুত, শরীর শুদ্ধ কাঁপিয়ে।


থাম্ল গাড়ী; তাড়াতাড়ি তবু মোরে ছাড়ে কি?

চ্যাঁচামেচি কল্লে মিছে, কাজের গৌরব বাড়ে কি?

যাস্নে ছুটে ওরে মুটে, একটুখানি দাঁড়ারে!

গোলেমালে হারিয়ে গেল সন্দেশেরি হাঁড়ারে।

সাজিয়ে জিনিষ গাড়ীর মাথায়, উঠিতে না উঠিতে,—

এত মড়া—তবু ঘোড়া লাগ্ল বেজায় ছুটিতে।

জল্দি কেন গাড়োয়ান? ঘোড়া তোমার মর্ব্বে যে।

ঘণ্টা ভাড়া পাবে, তবু তাড়াতাড়িই কর্বে হে?

